
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

IQLIM O‘ZGARISHI VA 
SUV TANQISLIGI
Xushvaqtova X. S. 
O‘zbekiston davlat jahon tillari universiteti 
Ekologiya va yashil resurslar kafedrasi professori

Annotatsiya. Ushbu tezisda oziq-ovqat tizimining dolzarb muammolari, suv tanqisligi hamda iqlim 
o‘zgarishining suv resurslariga ta’siri yoritilgan. Markaziy Osiyodagi suv resurslarini shakllantiruvchi 
muzliklarning qisqarishi, mazkur jarayonning mintaqadagi suv ta’minotiga ta’siri hamda suvga kam talabchan 
ekinlarni yetishtirish imkoniyatlari tahlil qilingan. Shuningdek, tariq va jo‘xori kabi qurg‘oqchilikka chidamli 
ekinlardan foydalanish bo‘yicha amaliy tavsiyalar bayon etilgan.

Kalit so‘zlar: iqlim o‘zgarishi, suv tanqisligi, muzliklar, suv resurslari, tariq, jo‘xori, tuproq namligi, 
qurg‘oqchilikka chidamli ekinlar.

Abstract. This thesis examines the current challenges facing food systems, water scarcity, and the impact 
of climate change on water resources. It analyzes the retreat of glaciers that contribute to the formation of 
water resources in Central Asia, the impact of this process on water supply in the region, and the potential for 
cultivating crops with lower water requirements. The thesis also provides practical recommendations on the 
use of drought-resistant crops such as millet and sorghum.

Keywords: climate change, water scarcity, glaciers, water resources, millet, sorghum, soil moisture, 
drought-resistant crops.

Аннотация. В тезисе рассмотрены актуальные проблемы продовольственной системы, дефицит 
водных ресурсов, а также влияние изменения климата на водные ресурсы. Проанализированы 
сокращение ледников, формирующих водные ресурсы Центральной Азии, влияние данного процесса 
на водообеспечение региона, а также возможности выращивания сельскохозяйственных культур, 
требующих меньшего количества воды. Кроме того, представлены практические рекомендации по 
использованию засухоустойчивых культур, таких как просо и сорго.

Ключевые слова: изменение климата, дефицит воды, ледники, водные ресурсы, просо, сорго, 
влажность почвы, засухоустойчивые культуры.

K I R I S H
Dunyo tabiiy resurslari institutining ma’lumotlariga ko‘ra, 2040-yilga borib Yer sharida aholining 80 foizi 

suv tanqisligiga duch kelishi kutilmoqda. O‘zbekiston suv tanqisligi xavfi yuqori bo‘lgan mamlakatlardan biri 
hisoblanadi. Qo‘shtepa kanalining foydalanishga topshirilishi Amudaryo suv resurslarining mintaqa davlatlari 
o‘rtasida taqsimlanishiga qo‘shimcha ta’sir ko‘rsatishi va suv ta’minoti bilan bog‘liq mavjud muammolarni 
kuchaytirishi mumkin. Kanalga Amudaryo suvining 20–30 foizgacha bo‘lgan qismini yo‘naltirish rejalashtirilgani 
qayd etilmoqda. Shaharlarda sanoat korxonalarining rivojlanishi va urbanizatsiya jarayonida suvdan foydalanish 
miqdori tezlik bilan oshib bormoqda. Oddiy bir kichik korxona ish boshlasa, albatta, unga bir kunda kamida 
300–500 litr suv zarur bo‘ladi [1].

Jahon meteorologiya tashkiloti (WMO) ma’lumotlariga ko‘ra, yuqori harorat bilan bog‘liq ekstremal 
hodisalarning takrorlanish ehtimoli ortib bormoqda. Bunday hodisalar nafaqat yoz oylarida, balki yilning boshqa 
davrlarida ham kuzatilishi mumkin. Havo haroratining ko‘tarilishi, aholi sonining ortishi va tabiiy resurslarga 
bo‘lgan talabning kuchayishi suv hamda oziq-ovqat xavfsizligiga qo‘shimcha bosim ko‘rsatmoqda. Tabiiy 
resurslardan ularning qayta tiklanish imkoniyatlarini hisobga olmasdan foydalanish ekologik muvozanatning 
buzilishiga olib kelishi mumkin.

Bugungi kunda mavjud dunyo aholisining ma’lum bir qismida asosiy oziq-ovqatga bo‘lgan ehtiyojlari 
qondirilmayapti. Natijada insoniyat o‘z ehtiyojini qondirish uchun o‘zi yashab turgan tabiatga, atrof-muhitga 
zarar bermoqda. 2050-yilga kelib dunyo aholisi 10 milliardga yetishi taxminiga ko‘ra, oziq-ovqat mahsulotiga 
bo‘lgan talab 2013-yilga nisbatan 50 foizga oshishi kutilmoqda. Bu, shuningdek, ayniqsa, iqtisodiyoti past va 
o‘rta daromadli mamlakatlarda faqatgina oziq-ovqat mahsulotlarini yetishtirishni ko‘paytirishni emas, balki 
mavjud aholining ovqatlanish tizimini o‘zgartirishni ham talab qiladi.

Agar jahon oziq-ovqat tizimida yoki ovqatlanish jarayoni tubdan o‘zgartirilmasa, kelajakdagi qo‘shimcha 
oziq-ovqatga bo‘lgan ehtiyojlarning oshib borishi, o‘z navbatida, atmosferaga tashlanadigan issiqxona 
gazlari chiqindilarini ko‘paytiradi, yer va suv resurslaridan oqilona foydalanishga bo‘lgan talabni yanada 
oshiradi.

Oziq-ovqat mahsulotining ortiqcha sarf bo‘lishiga yana bir sabab mavjud bo‘lib, aslida, ma’lumotlarga 
ko‘ra, ishlab chiqarilgan oziq-ovqatning deyarli uchdan bir qismi bozorga yoki iste’molchi dasturxoniga yetib 
borguncha yo‘llarda yoki noto‘g‘ri saqlash natijasida yo‘qoladi. Oziq-ovqat ishlab chiqarish korxonalarining 
faoliyati katta noqulayliklarga ega bo‘lgan tabiiy va ijtimoiy muhitga bog‘liq va bugungi kunda turli sektorlar 
o‘rtasida tabiiy va moddiy resurslar uchun kuchayib borayotgan raqobatga duch kelinmoqda. Oziq-ovqat 
tizimi uchun zarur bo‘lgan xomashyoni yaratish hamda oziq-ovqat tizimida mahsulotlarni qayta ishlashning 
o‘zi ham iqlim o‘zgarishiga salbiy ta’sir qiladi. Atmosferaga tashlanayotgan issiqxona gazlari zararli 
chiqindilarining 18 foizdan 51 foizgacha bo‘lgan katta qismi oziq-ovqat ta’minoti korxonalarining faoliyati 
bilan bog‘liq.

Shu bilan birga, iqlim o‘zgarishi natijasida oziq-ovqat mahsulotlari zaxirasining qisqarishi o‘simlikchilik, 
chorvachilik, baliq zaxiralari va baliqchilikni xavf ostiga qo‘yishi hamda oziq-ovqat narxlarining tez-tez oshishiga 
ta’sir qilmoqda (FAO). Ushbu majburiy o‘zgarishlar, o‘z navbatida, nomutanosib rivojlanayotgan mamlakatlar 
va ularda yashayotgan aholining eng kambag‘al qatlamlariga ta’sir qiladi hamda oziq-ovqat xavfsizligi 
ta’minlanmagan aholi sonining ortishiga olib kelishi mumkin. Aslida, insonlarning oziq-ovqat mahsulotiga 
bo‘lgan ehtiyojini qondirish vazifasi endilikda shu sohada xizmat qilayotgan olimlar va mutaxassislar zimmasiga 
tushmoqda.

Xo‘sh, aholining oziq-ovqat mahsulotiga bo‘lgan talabini qondirish masalasiga biror-bir to‘siq bormi?
Ha, to‘siqlar bor: 1) ekinlarni ekib, hosil olish uchun chuchuk suvning yetishmasligi; 2) havo haroratining 

uzluksiz ravishda yuqori ko‘tarilishi; 3) odamlar sonining muttasil oshib borishi.
O‘simlikshunoslik yoki qishloq xo‘jaligi chuchuk suvning eng yirik iste’molchisi bo‘lib, dunyodagi o‘rtacha 

suv iste’molining taxminan 70 foizini ishlatadi. Ma’lumki, qishloq xo‘jaligi bilan band maydonlar Yer yuzasining 
taxminan 12 foizini tashkil qiladi. O‘zbekistonda esa qishloq xo‘jaligi uchun chuchuk suv resurslarining qariyb 80 
foizidan foydalaniladi. Qishloq xo‘jaligi bilan band maydonlarning tanazzulga uchrashi, biologik xilma-xillikning 
kamayishi, tuproqlarning sho‘rlanib borishi va suv ekotizimlarining ifloslanib borishi mutasaddilar fikricha, inson 
omili bilan bog‘liqdir.

Butun dunyo bo‘ylab o‘simlik o‘sishi mumkin bo‘lgan yer va suv resurslarining kamayib borishi, biologik 
xilma-xillikning yo‘qolishi, tuproq va ekotizim degradatsiyasi, oziq-ovqat inqirozi va to‘yib ovqatlanmaslik, 
aholining ko‘chishi va migratsiya, tabiiy ofatlar, zilzilalar, tayfunlar hamda iqlimning o‘zgarib borishi yetilib 
kelayotgan katta muammo — zamonaviy jamiyat oldida turgan muhim global ekologik va ijtimoiy-iqtisodiy 
muammolardan biri hisoblanadi.

2011-yildan beri tez-tez takrorlanayotgan chuchuk suv kamchiligi, suv toshqinlari, biologik xilma-
xillikning yo‘qolishi, issiqxona gazlari emissiyasi kabi iqlim bilan bog‘liq xavflar Jahon iqtisodiy forumi 
tomonidan ehtimollik va ta’sir nuqtayi nazaridan insoniyatni kutayotgan birinchi beshta global xavfdan 
biri sifatida ta’kidlandi va baholandi. Iqlim o‘zgarishi bo‘yicha hukumatlararo olingan ma’lumotlarga ko‘ra, 
global iqlim o‘zgarishi oziq-ovqat xavfsizligining barcha jabhalariga ta’sir qilishi hamda dunyo bo‘yicha 
global isishni 1,5 °C dan past darajada ushlab turish uchun «jamiyatning barcha jabhalarida tez, adolatli 
va misli ko‘rilmagan o‘zgarishlar» zarurligi jiddiy ravishda kun tartibiga qo‘yildi. Ushbu jihatlarning har 
biri tegishli Barqaror rivojlanish maqsadi bilan uzviy ravishda bog‘lanadi [5]. Demak, ushbu yo‘nalishda 
davlat boshqaruvi organlari vakillaridan tortib tadbirkorlar, fuqarolar va fuqarolik jamiyati institutlarigacha 
bo‘lgan ishtirokchilar hamkorligida barqaror va sog‘lom oziq-ovqat tizimlariga yangicha o‘zgarishlar kiritish 
bo‘yicha bir qancha tavsiyalar berilgan.

O‘n to‘qqizinchi asrning boshlarida dunyo aholisining umumiy soni Homo sapiens tarixida birinchi marta 
bir milliardlik ostonani bosib o‘tdi. O‘shandan beri demografik muammolarning o‘sish sur’atlari eksponensial 
tarzda o‘sib bordi va bormoqda hamda XX asrda geometrik progressiyaga mos ravishda ko‘payganligi ma’lum 
bo‘ldi. Bunda dunyo aholisining umumiy soni 2010-yilda yetti milliardga yetdi, 2022-yilda esa dunyo aholisi 8 
milliarddan oshdi va 2050-yilgacha o‘n milliardga yetishi kutilmoqda.

Markaziy Osiyo mamlakatlari hududida chuchuk suv yetishmovchiligi doimo kuzatilgan, chunki suv 
resurslari ushbu hududlarda o‘ziga xos strategik ahamiyat kasb etgan. Xususan, mintaqadagi dastlabki yirik 
shaharlar: Samarqand va Buxoro Zarafshon daryosi bo‘yida, Urganch va Xiva Amudaryo bo‘yida, Farg‘ona yoki 
Axsikant shaharlari esa Sirdaryo bo‘yida barpo bo‘lgani ham bejiz emas. Chunki bu hududlarda suv hamma 
narsani belgilagan: ichimlik suvi, dehqonchilik, turmush tarzi, oziq-ovqat hamda atrof-muhit bilan uzviy bog‘liq 
holatlarning barchasi chuchuk suvga bog‘liq bo‘lgan. Shuning uchun ham dastlabki aholi faqatgina suv bo‘lgan 
joylarda yashab kelgan [1].

Markaziy Osiyo hududlari aslida suvni qayerdan oladi? Insoniyat uchun zarur bo‘lgan chuchuk suv baland 
tog‘ hududlaridagi muzliklarning erib oqishidan hosil bo‘ladi. Markaziy Osiyo hududidagi Pomir va Tyan-Shan 
tog‘laridagi muzliklar erib, chuchuk suv bo‘lib bizgacha yetib keladi. Shu muzliklarning ko‘pchiligi bugungi 
Tojikiston Respublikasida joylashgan bo‘lib, bir vaqtlar mamlakatning 6–8 foizini qoplagan, ammo bugungi 
kunda bu muzliklarning katta qismi erib ketmoqda.

Eng katta muzliklardan Amudaryo va Zarafshon daryolari hosil bo‘lgan bo‘lib, Tojikiston, O‘zbekiston, 
Turkmaniston va Qozog‘iston respublikalari suv bilan ta’minlanadi. Kuzatuv natijalari ushbu muzliklarning yildan-
yilga qisqarib, hajmi kamayib borayotganini ko‘rsatmoqda. Keyingi yillarda bu jarayon tezlashib borayotganligini 
tekshirishlar ko‘rsatmoqda [2]. Eng katta muzliklardan biri bo‘lgan Fedchenko muzligi keyingi 30 yilda o‘z hajmini 
3 km ga qisqartirdi. Yana katta muzliklardan biri bo‘lgan Zarafshon muzligi ham 1960-yildan 2019-yilgacha o‘z 
hajmini 4,8 km ga qisqartirganligi ma’lum bo‘ldi, yiliga 80 metrdan orqaga ketmoqda. Muzliklarning uzunligi, eni 
va qalinligi hamda hajmi kamayib ketmoqda [3].

Mutaxassislar fikricha, bunga global isish yoki inson omili sabab bo‘lmoqda. XXI asrda, mutaxassislar 
fikricha, havoning harorati 3,7 °C dan 5,6 °C gacha oshishi mumkinligi bashorat qilinmoqda. Qish kunlari 
harorat 3,0 °C dan 5,8 °C gacha, yozda esa havo harorati 3,8 °C dan 5,5 °C gacha odatdagidan yuqori bo‘lishi 
kutilmoqda. Bundan tashqari, butun hududda yillik yog‘in miqdori kamayishi kutilmoqda. Katta muzliklarning 
saqlanib qolishi, kichik muzliklarning esa erib bitib ketishi odatiy holga aylanmoqda [4]. Muzliklarning qisqarishiga 
tabiiy iqlim jarayonlari bilan bir qatorda inson faoliyati natijasida yuzaga kelayotgan antropogen omillar ham 
sezilarli ta’sir ko‘rsatmoqda.

Masalan, respublikada 1 tonna bug‘doy doni yetishtirish uchun 1,5 ming tonna, 1 tonna sholi yetishtirish 
uchun 4 ming tonna, 1 tonna paxta tolasi uchun 10 ming tonna suv sarflanadi. Demak, bugungi kunda sug‘orma 
dehqonchilikda eng ko‘p suv paxta dalalariga sarflanmoqda.

Bugungi qishloq xo‘jaligida suvni kam talab qiladigan ekinlarni yetishtirishga alohida e’tibor qaratish zarur. 
Amudaryo suvining Qo‘shtepa kanali orqali qo‘shimcha ravishda yo‘naltirilishi O‘zbekistonda mavjud suv 
resurslaridan samarali va tejamkor foydalanish ehtiyojini yanada kuchaytiradi. Shu nuqtayi nazardan, ilgari 
keng yetishtirilgan tariq va jo‘xori kabi qurg‘oqchilikka chidamli ekinlardan foydalanish muhim ahamiyat kasb 
etadi.

Tariq tuproq namligi nisbatan past bo‘lgan sharoitda ham unib chiqish xususiyatiga ega. Uning 
vegetatsiya davri qisqa bo‘lib, ayrim navlari 60 kun ichida pishib yetiladi. Vegetatsiya davrida ikki marta 
sug‘orish orqali gektaridan o‘rtacha 23–25 sentner don hamda 20–21 sentner chorva uchun ozuqabop 
poxol olish mumkin.

Suvni kam talab qiladigan ekinlardan yana biri jo‘xori hisoblanadi. Ayrim hollarda jo‘xori makkajo‘xori bilan 
chalkashtiriladi, biroq ular botanik va xo‘jalik xususiyatlariga ko‘ra alohida ekin turlaridir. Jo‘xori sho‘rlangan 
va suv ta’minoti cheklangan maydonlarda ham o‘sib, rivojlanishi va hosil berishi mumkin. Uni erta bahorda 
ekish maqsadga muvofiq. Ayrim jo‘xori navlarini bir vegetatsiya davrida bir necha marta o‘rib olish imkoniyati 
mavjud.

Jo‘xori ko‘plab Afrika mamlakatlarida asosiy don ekinlaridan biri sifatida yetishtiriladi va uning 
donidan turli oziq-ovqat mahsulotlari, jumladan, non tayyorlashda foydalaniladi. O‘zbekistonda ham 
jo‘xori donidan an’anaviy zog‘ora non tayyorlangan. Shu sababli mazkur ekinning istiqbolli navlarini 
saqlash, urug‘chilik tizimini rivojlantirish va uni qishloq xo‘jaligi ishlab chiqarishiga kengroq joriy etish 
maqsadga muvofiq.

Ma’lum bo‘lishicha, bir birlikdagi quruq modda hosil qilish uchun jo‘xori o‘simligi 300 qism suv, makkajo‘xori 
338 qism, bug‘doy 515 qism, arpa 534 qism, suli 600 qism, yo‘ng‘ichqa 830 qism, kungaboqar 895 qism suv 
sarflaydi.

X U L O S A  V A  T A K L I F L A R
Keltirilgan ma’lumotlar chuchuk suv resurslarining mavjudligi va ulardan foydalanish imkoniyatlari cheklanib 

borayotgan sharoitda qishloq xo‘jaligida suvni kam talab qiladigan ekinlarga e’tiborni kuchaytirish zarurligini 
ko‘rsatadi. Shu munosabat bilan ilgari yetishtirilgan, biroq bugungi kunda kam qo‘llanilayotgan tariq va jo‘xori 
kabi qurg‘oqchilikka chidamli ekinlarning agrobiologik xususiyatlarini o‘rganish hamda ularni ishlab chiqarishga 
joriy etish maqsadga muvofiq.

Suv tejovchi texnologiyalar va qurg‘oqchilikka chidamli ekinlarni fermer xo‘jaliklari faoliyatiga joriy etish suv 
sarfini kamaytirish, yer resurslaridan samarali foydalanish va oziq-ovqat mahsulotlari turini kengaytirishga xizmat 
qilishi mumkin. Fermer xo‘jaliklarini ilmiy tavsiyalar, sifatli urug‘lik materiallari va zamonaviy agrotexnologiyalar 
bilan ta’minlashda ekologlar, agronomlar hamda ilmiy-tadqiqot muassasalari o‘rtasidagi hamkorlik muhim 
ahamiyatga ega.

